
MINUTI
Il-Minuti tal-Laqgħa Nru. 49 li saret nhar it-Tlieta 3 ta’ Novembru 2009 ġew konfermati. 

l-Immigrazzjoni Irregolari

THE CHAIRMAN (Onor. Edwin Vassallo):    Ngħaddu għat-tieni item fuq l-aġenda li hija l-Immigrazzjoni Irregolari, b’riferenza għall-aġenzija Frontex.  Għandna diskussjoni mal-Brigadier tal-Forzi Armati ta’ Malta u l-Ministru tal-Ġustizzja u l-Intern. Jekk m’inix sejjer żball din hija l-ewwel darba li qegħdin niltaqgħu mal-Brigadier tal-Forzi Armati l-ġdid.   Naħseb li l-honeymoon tiegħek issa għadda, imma f’dan il-konfront tagħna llum il-kelma “ġdid” tibqa’ għax qed tiltaqa’ magħna għall-ewwel darba.  Allura llum ippermettilna nużaw il-kelma “brigadier ġdid” imma ma nwegħdukx li fil-laqgħa li ġejja nibqgħu ngħidulek ġdid!    Grazzi u nħalli f’idejn il-Ministru Carmelo Mifsud Bonnici biex jibda.
ONOR.  CARMELO MIFSUD BONNICI (Ministru tal-Ġustizzja u l-Intern):  Mr Chairman, nirringrazzjak.  Illum ħassejna li għandna nġibu rappreżentant tal-Armata biex jagħti spjegazzjoni tax-xogħol li qed isir preżentement.  Fuq il-lemin tiegħi għandi wkoll lis-Sur Mario Caruana li huwa d-Direttur Ġenerali fil-ministeru tagħna li għadu kif irritorna minn vjaġġ min-Niġerja u jkun  jista’ jagħti wkoll xi indikazzjoni ta’ ħidma li aħna qegħdin nagħmlu għar-ripatrijazzjoni ta’ persuni li ma ħaqqhom ebda forma ta’ status.   Waħda mill-prijoritajiet tagħna li qed nipprovaw nagħfsu fuqha din is-sena, hija dik marbuta mar-ripatrijazzjoni ta’ persuni li m’għandhom ebda forma ta’ status.  Allura  qegħdin naħdmu l-ewwel fuq l-abilitajiet tagħna, bil-kapaċitajiet li aħna bħala pajjiż tagħna jirnexxilna nagħmlu kif ukoll qegħdin inġibu lill-Frontex sabiex Frontex din tieħu l-ownership ta’ din il-problema biex ngħidu hekk u tassisti lill-pajjiż tagħna sabiex issir ħidma aħjar biex jiġu identifikati metodi ta’ kif wieħed ikun jista’ jirripatrija aħjar dawn il-persuni. Din  tassistina biex inġibu dokumenti tal-ivvjaġġar minn dawn il-pajjiżi kif ukoll fix-xogħol li hu marbut mar-ripatriju tagħhom.  Però f’dan il-mument aħjar nagħti l-kelma lir-rappreżentant tal-Armata ħalli nibdew id-diskussjoni u mbagħad wara nħallu f’idejkom. 
Mr Chairman, ma nafx jekk waqt li nkunu għaddejjin jistgħux isiru domandi.  

THE CHAIRMAN:   L-aħjar ħaġa tkun li l-ewwel il-Brigadier jagħmlilna l-presentation imbagħad ngħaddu għall-kummenti kollha flimkien wara.  Però jekk xi ħadd mid-deputati jrid jagħmel xi kumment dak il-ħin, jien mhux se nwaqqfu  jekk kemm-il darba nkunu kapaċi nżommu l-ordni.  
BRIGADIER MARTIN XUEREB (Kmandant tal-Forzi Armati):   Mr Chairman,   l-għan tiegħi llum mhuwiex li nagħti snapshot  tal-Forzi Armati ta’ Malta per se, però se niffoka fuq il-maritime border control.  Ix-xogħol li nagħmlu aħna huwa ffokat fuq il-maritime border control ovvjament b’enfasi speċjali fuq l-immigrazzjoni illegali u fuq Frontex operation.  Fil-qasir irrid ngħid li l-organizzazzjoni tal-AFM hija a brigade-sized force u l-establishment jgħid li għandu jkun hemm 2,050 persuna  però aħna qegħdin madwar 1,800 bħalissa.  Għandna tliet components, il-land, l-air u l-maritime components.  F’armati barra minn Malta ħafna drabi dawn ikunu components separati, l-army, in-navy u l-air force imma f’Malta it’s a composite force.  Din hija xi ħaġa li bdiet minn meta ħadna over aħna, meta nħolqot l-Armed Forces of Malta u din is-sena se nagħlqu 40 sena. Aħna  għandna headquarters u hemm ħames subordinate units li fosthom hemm żewġ, biex ngħidu hekk, semi-independent units  biex ngħid hekk li huma l-air u l-maritime squadron. 
Issa se ngħid xi ħaġa fuq il-border control.  L-AFM hija l-aġenzija li hija tasked biex tagħmel blue border control. U meta qed ngħidu blue border control qegħdin ngħidu offshore as opposed to inshore.  Ovvjament qed neskludi żewġ crossing points,  jiġifieri l-airport u s-seaports imma dawn  hemm entitajiet oħrajn responsabbli minnhom.   Biex nottjenu l-għan biex nikkontrollaw kemm jista’ jkun il-blue borders aħna nagħmlu użu mill-assets kollha tagħna, u partikolarment fil-kwestjoni tal-illegal migration ovvjament nużaw intelligence function kemm organic, jiġifieri minn ġewwa l-AFM u kemm exterior sources, kemm Malta kif ukoll barra minn Malta.
Ta’ min jgħid ukoll li jekk wara l-operazzjoni jkun hemm xi azzjoni legali li trid tittieħed inkluż investigazzjoni, dik ma tagħmilhiex il-Forzi Armati ta’ Malta però tagħmilha l-pulizija. 

Rigward l-illegal migration flows fil-parti ċentrali tal-Mediterran irrid ngħid li fl-aħħar ħames xhur ma kienx hemm landings f’Malta jew inkella fejn aħna ħriġna nagħmlu salvataġġ ta’ illegal migrants.   Issa hawnhekk qed nitkellmu fuq il-patterns li kien hemm s’issa mill-2002 ‘l hawn.
ONOR. DAVID AGIUS:    Ma ħriġtux għax ma kienx hemm call jew ma ħriġtux għax ma ħriġtux?
BRIGADIER MARTIN XUEREB:   Le.  Aħna l-patrols nagħmluhom xorta, però ma ħriġniex speċifikament biex insalvaw nies.  Ovvjament il-patrols ikomplu jsiru.  

Jekk taraw ir-rotta tas-central Mediterranean issibu li fuq il-lemin u x-xellug ta’ Tripli hemm dawk iż-żewġ postijiet fejn normalment jitilqu d-dgħajjes.  Partikolarment lejn l-aħħar snin kienu dejjem crafts żgħar li jġorru madwar 20 jew 27 ruħ, però kien hemm każi fil-bidu tal-2009 fejn kien hemm dgħajjes ħafna ikbar.  Fil-fatt dgħajsa waħda minnhom dawn tesa anke  250 ruħ.  

Wara l-agreement li ntlaħaq mal-Italja jidher li kien hemm shift in migratory pattern, u x-shift mar ovvjament lejn l-East  partikolarment in-naħa tat-Turkija.  
Il-fenomenu tal-illegal migration beda fl-2002 -  għalkemm proprjament beda ftit qabel - kien hemm reduction fl-2003 però l-livelli baqgħu hemmhekk.  Imbagħad laħaq ċertu peak fl-2008 però mbagħad kien hemm xi arrivals fil-bidu tal-2009,  imma din is-sena ma kien hemm assolutament xejn.  Il-maġġoranza ta’ dawk li jiġu Malta wara li aħna niġbruhom minħabba li jkunu in distress ma jkunux iridu jiġu hawnhekk. 

Statistical data għandna mill-2002 sal-2009 u dan jissustanza  dak li għedt qabel .  Din id-data tinkludi kemm in-numru ta’ boats u kif ukoll in-nies, jiġifieri l-peak kienu s-snin  l-2008 u l-2005.   L-2010 mhijiex imdaħħla għax ovvjament ma kienx hemm arrivals.  Però diġa’ mill-2009 n-numru tal-arrivals kien bdew neżlin; li kellna kienu fil-bidu. 
X’riżorsi għandna aħna biex nipprovdu din is-surveillance? Hemm numru ta’ coastal installations u mobile patrol assets.  Meta qed ngħidu mobile patrol assets jiġifieri kemm bl-ajru u kif ukoll bil-baħar.   Ovvjament il-patrols ma jsirux biss minħabba l-illegal migration imma hemm search and rescue maritime law enforcement in general u għandna wkoll sistema tal-vessels traffic system li tkopri  l-Mediterran kollu.  Dawn is-sistemi jagħtu lil Malta a maritime domain awareness.  Dawk huma l-assets marittimi mbagħad ngħid xi ħaġa iktar ‘il quddiem.

Irrid ngħid li, f’dak li għandu x’jaqsam mal-baħar ibbenefikajna ħafna mill-European border funds f’dawn l-aħħar snin.  Din hija sistema ta’ co-financing, fejn inti għandek l-EU li tagħtik il-flus għall-assets related with illegal migration.  Imbagħad għandek il-gvern li jrid jissostanza l-kumplament, jiġifieri ħafna drabi taħdem on a ratio of 75:25 u għalhekk tissejjaħ co-financing.    
Meta qed ngħidu content of operations jiġifieri  kif naħdmu meta jkun hemm issues of this sort.   L-ewwel nett huwa importanti li ngħidu li f’każ ta’ distress aħna ma nagħmlu l-ebda distinzjoni dwar min għandu bżonn l-għajnuna, jiġifieri  bejn immigrant illegali u xi ħadd li għandu super yacht .  Id-dmir ta’ kulħadd huwa -  mhux id-dmir tal-AFM biss - li joffri assistenza.  Aħna f’Malta għandna r-Rescue Coordination Centre li qiegħed hemmhekk biex jikkoordina area ta’ baħar vasta,  madwar 250 square kilometres li taqa’ taħt ir-responsabbilta’ ta’ Malta.  U meta ngħidu responsabbiltà ta’ Malta mhux responsabbiltà li jagħmlu kull salvataġġ imma responsabbiltà li jikkoordinaw dawk l-operazzjonijiet billi jużaw lil dawk kollha li qegħdin jew fl-area jew inkella oħrajn li jistgħu jagħtu assistenza.  
Importanti li  ngħid xi ħaġa fuq din l-issue ta’ distress għax ovvjament hemm id-definitions ta’ distress.  Aħna ma nikkonsidrawx dgħajsa li tkun għaddejja on its own steam bħala distress, però ovvjament il-master li jkun qiegħed hemm barra jrid jiddetermina hu jekk id-dgħajsa tkunx f’distress.  Ovvjament jekk jistaqsu għall-għajnuna jkun ifisser li n-nies ikunu in distress.  At that point it is not an operation focusing on illegal migration but it is a search and rescue case.   U meta jkun hemm search and rescue case jibdew jiġu in action sistemi differenti.  Search and rescue case ukoll huwa governed minn regolamenti oħra internazzjonali.  
X’ħin jaslu l-immigranti Malta, kemm jekk indaħħluhom aħna kif ukoll jekk jidħlu on their own steam ovvjament ngħadduhom over lill-pulizija fejn il-proceedings related to their illegal entry jiġu attwati.  Hawnhekk għandna numru ta’ sistemi oħra li we can cross over them li tuża l-AFM to enhance its maritime domain awareness. 

Irrid ngħid xi ħaġa speċifika fuq Frontex.  L-AFM ilha tipparteċipa fuq Frontex operations numru ta’ snin u ffokajna partikolarment fuq tliet operations kollha fil-Mediterran. Hawnhekk qed ngħid as in AFM, jiġifieri ma nafx jekk il-pulizija  għandhomx operations oħrajn.  Però jien se niffoka fuq dak li  pparteċipat fih l-AFM.  Pereżempju, fil-Joint Operation Nautilus   hemm il-parteċipazzjoni tal-pulizija wkoll.  Din kienet l-iktar waħda forsi qrib Malta għax l-International Coordination Central kien Malta.  Aħna pparteċipajna fiha għal tliet snin in fila.  Din is-sena ġie deċiż li ma tiġix attwata l-Joint Operation Nautilus,  il-pożizzjoni ta’ Malta kienet li there is no requirement for now però jekk ikun hemm il-bżonn …. L-importanti hu li Frontex għandha l-kapaċità to set up the operation jekk jinbidel xi ħaġa u jkun hemm in-neċessità. Però hemm operations oħrajn tal-Frontex li aħna qegħdin, konna u għadna nipparteċipaw fihom.  
Operation speċifika jisimha “Joint Operation Poseidon”.  Din hija operazzjoni li ilna nipparteċipaw fiha  tliet sena  in the Aegean island.  Aħna nibagħtu nies ta’ “C” special duties hemmhekk.  Se jitla’ grupp iktar tard dan ix-xahar u din is-sena se nibgħatuhom by rotation  sa Awwissu.  Telgħu wkoll fil-bidu ta’ din is-sena u din hija t-tielet sena li qed nipparteċipaw.  Ovvjament aħna hawnhekk qed ngħinu lill-border guards Griegi minħabba l-problemi li għandhom fuq in-naħa tal-East tagħhom tat-Turkija.  
Kien hemm operation oħra li pparteċipajna fiha fl-2006.  Din kienet “Operation Indalo” fejn il-P61, l-ikbar offshore patrol vessel li għandna aħna telgħet xahar mal-Ispanjoli biex tipparteċipa f’operation tagħhom.
Fuq Frontex bażikament is-sitwazzjoni hija din.  Din is-sena m’hemmx operation in the central of the Mediterranean, principally because there is no need but obviously aħna staqsejna lil Frontex li fil-mument li jkun hemm il-bżonn din l-operation terġa’ tiġi revised.  U biex tiġi revised ovvjament trid tiġi diskussa l-operation order, jiġifieri fl-operation order kull pajjiż li jieħu sehem f’dik l-operazzjoni jrid ikun kuntent li dik l-operation order tkun  qiegħda b’tali mod li jkun jista’ jaħdem biha.   L-operation order tidħol f’dettalji nkluż id-disembarkation u ħafna affarijiet oħrajn.
Għedt xi ħaġa qabel fuq l-external border fund.  Dan huwa l-EBF07 li huwa s-sena ta’ meta kien il-proġett.  Aħna utilizzajnih, huwa fund li jaqa’ taħt l-Ministry of Justice and Home Affairs, però aħna bbenefikajna - grazzi għall-volontà tagħhom ukoll - immensament minn dan il-fund.  We enhanced the communication system tagħna, lestejnieha fl-aħħar tas-sena li għaddiet, qed nużawha issa u hija a state of the art communication system li żiditilna ħafna l-possibbiltajiet.  Dan huwa proġett li sewa xi ħaġa iktar minn €3 miljun.  
Aħna kellna l-procurement ta’ inshore patrol boats.  Aħna kellna inshore patrol boats li kien ilhom għandna kważi minn meta bdiet il-maritime squadron in the early seventies, jekk m’iniex sejjer żball fl-1972.  Dawk kienu patrol boats li kien ingħatawlna mill-Amerikani li kienu ta’ żmien il-Vietnam and it was high time li aħna nirriplesjawhom.   Minn dawn inxtraw erba’ inshore patrol boats ġodda, ikkummissjonajnihom f’Marzu ta’ din is-sena u dawn qegħdin jagħmlu l-patrols ovvjament on a shift system kontinwament. Però dawn huma inshore, u meta ngħid inshore jiġifieri mhux jibqgħu mal-kosta però r-range tagħhom huwa limitat jekk m’iniex sejjer żball, skont it-temp.  Dawn joħorġu sa 15, 18 or 20 miles barra mill-kosta tagħna. 
ONOR. DAVID AGIUS:  Meta tgħid “communications system” xi tfisser biha?
BRIGADIER MARTIN XUEREB:    Mill-operations rooms tagħna we enhance the facility li kellna li aħna in a secure way nikkomunikaw ma’ kull asset li għandna barra, kemm fuq l-art, kemm fl-ajru kif ukoll fil-baħar, plus li għandna l-faċilità ukoll li jekk f’operation hemm asset ta’ pajjiż ieħor, għandna l-faċilità li nikkomunikaw direttament miegħu.   Jiġifieri għandna packs li huma fixed, għandna packs li huma portable u għandna communication packs li jaqbdu ma’ mobile, ma’ satellite phones.
ONOR. DAVID AGIUS:   Dawn it-€3 miljun li ntnefqu jinkludu wkoll taħriġ għall-istaff?
BRIGADIER MARTIN XUEREB:   It’s a whole package.  Dawn it-€3 miljun kienu co-financing bejn  l-EU u l-Gvern Malti.   
Fl-2009 beda l-proġett ta’ procurement ta’ maritime patrol aircraft.  Dan huwa ajruplan kbir li se jiġi s-sena d-dieħla u waħdu  sewa jekk m’iniex sejjer żball xi €10 miljun ukoll.   Filwaqt li qabel bl-ajruplani tagħna konna noħorġu għal madwar 150 mil nawtiku, issa bil-maritime patrol aircraft the possibility is unlimited, tista’ tmur prattikament fejn trid bih.   Hopefully hemm il-possibbiltà li nixtru a second maritime patrol aircraft bil-fondi li hemm tal-EBF ta’ din is-sena.

I’m at your disposal jiġifieri jekk tridu tistgħu tistaqsu xi domanda speċifika.
THE CHAIRMAN:    L-ewwel ħaġa aħna  konna żorna, qabel ma lħaqt inti, l-istations ta’ Ħal Far fejn hemm il-closed detention centre.   Konna rajna x-xogħol li kien qiegħed isir fuq dawk li kienu ex-barracks, fil-fatt insejt eżatt l-isem.   Illum  dak ix-xogħol tlesta u beda jiffunzjona? 
BRIGADIER MARTIN XUEREB:   Naħseb li qed tirreferi għal dak li aħna ngħidulu ‘Hermes block’. Iva x-xogħol tlesta però m’hemmx nies bħalissa fih għas-sempliċi raġuni li n-nies in detention naqsu ħafna u bħalissa dawn qegħdin biss fil-barracks ta’ Ħal Safi. 

THE CHAIRMAN:    Jiġifieri dawk li aħna rajna fit-tined f’Ħal Far ....  

BRIGADIER MARTIN XUEREB:   Jista’ jkun li qed tirriferi għall-open centre.  Fil-closed centres kien hemm żmien fil-passat fejn kien hemm nies fit-tined però fil-closed centres m’hemmx nies.  

THE CHAIRMAN:   Aħna konna morna fejn hemm l-ETC.   Qed ngħid sew?
BRIGADIER MARTIN XUEREB:  L-open centres ma jaqgħux taħt ir-responsabbiltà tal-AFM.   

THE CHAIRMAN:   Niftakar konna rajna xi personnel minn tal-AFM. 

BRIGADIER MARTIN XUEREB:   Jista’ jkun li kien hemm personnel tal-AFM għax hemm nies bl-uniformi li jservu d-detention services.  Però d-detention services jaqa’ taħt il-Ministeru tal-Ġustizzja.  Ħafna min-nies li hemm jaħdmu fid-detention services huma suldati li għalqu l-55 sena però m’għandhomx 25 servizz. 

THE CHAIRMAN:    Jien kont nistaqsi  jekk dak il-bini tlestix u ħax xi wħud mill-immigranti irregolari li kienu taħt it-tined.  Illum peress li mhux qed jiġu immgranti irregolari, id-diskors qed ikun iżjed iffokat fuq x’kondizzjonijiet tal-għajxien għandhom dawn in-nies.   Allura jien nistaqsi: X’qiegħed isir biex jitjiebu l-kondizzjonijiet tal-għajxien ta’ dawn in-nies?
ONOR. CARMELO MIFSUD BONNICI:  Preżentement fiċ-ċentri ta’ detenzjoni, jiġifieri fil-closed centres issa nżilna għall-ammont ta’ 177 persuna.  Dawn huma l-figuri li ħarġu fl-10 ta’ Mejju.  Però ovvjament fl-open centres għandna numru ta’ persuni li jissuperaw dak li ssoltu kien ikollna.  Is-soltu kien ikollna madwar 1,400 ruħ u llum qegħdin madwar 2,400 ruħ, għax kontinwament jitilqu nies minn Malta u ma jibqgħux iktar hawn.  F’dawn l-aħħar xahrejn ikkalkulajna bejn wieħed u ieħor li telqu minn Malta 250 persuna.   Jiġifieri hemm flow kontinwu ta’ nies speċjalment li huma refuġjati jew dawk li ħaqqhom status ta’ protezzjoni.
Billi żdiedu ħafna l-persuni fiċ-ċentri miftuħa li għamilna kien li  żarmajna numru ta’ prefabricated houses li kienu fiċ-ċentri magħluqa u ħadnihom  fiċ-ċentri miftuħa biex nipprovdu iktar akkomodazzjoni tajba. 

Għadna qegħdin nagħmlu ħilitna kollha biex inġibu iktar minn dawn il-prefabricated houses biex inneħħu t-tined kollha li hemm, u fl-istess ħin nippruvaw kull darba nagħtu sistemi aħjar lil dawn in-nies.  Ovvjament ċert li ċ-chairman japprezza li dan mhuwiex daqshekk faċli meta għandek kwantitajiet kbar ta’ nies b’kulturi li mhumiex kulturi li aħna mdorrijin fl-Ewropa,  għall-mod ta’ x’inhu nadif u x’mhux nadif, jew kif wieħed għandu jġib ruħu u kif wieħed m’għandux iġib ruħu.   Allura din hija ġlieda kontinwa biex tipprova żżomm iċ-ċentru kemm jista’ jkun tajjeb.  Huwa ċentru miftuħ, jiġifieri wieħed m’għandux ir-restrizzjonijiet li jkun  hemm ġo ċentru magħluq, u allura għandek ċertu free flow ta’ nies li deħlin u ħerġin.  Aħna nipprovaw biex kemm jista’ jkun nagħtu l-kondizzjonijiet li l-pajjiż tagħna jiflaħ għalihom.  Aħna qatt ma lludejna lil xi ħadd li se nagħtuhom xi kondizzjonijiet ta’ 5-star hotel, però nippruvaw kull darba nagħtuhom ċerti faċilitajiet bażiċi u nsibu metodu ta’ kif dawk li huma refuġjati u dawk li qegħdin hawnhekk bħala protezzjoni ngħinuhom isibu postijiet fejn jistgħu jintegraw ruħhom u dawk li ma ħaqqhomx, nagħmlu minn kollox biex nirripatrijawhom.  
THE CHAIRMAN:  Nirringrazzjak għall-kummenti tiegħek imma rrid ngħid li meta konna żorna dawn il-faċilitajiet kulħadd baqa’ impressjonati bix-xogħol li kien qed isir.  Għaldaqstant ridt li f’xi ħin jew ieħor xi ħadd jirrapporta progress fuq dak li rajna u x’qed isir sal-ġurnata tal-lum.  

Nixtieq li nisimgħu xi kummenti sakemm tistgħu tgħidulna rigward is-sitwazzjoni fil-Libja u mal-gvern Libjan u r-rapport li għandkom intom bħala gvern. Naf li kien hemm xi ċirkostanza fejn forsi seta’ kien hemm xi nuqqas ta’ ftehim, imma jidher li għadda ż-żmien.
ONOR. CARMELO MIFSUD BONNICI:  Ċert li kulħadd segwa s-sehem li Malta tat fil-kwestjoni li żviluppat bejn l-Isvizzera u l-Libja.  Fil-fatt  Malta ħadet sehem attiv ħafna fiha din. Jien sibt ruħi wkoll nieħu sehem fil-livell tiegħi bħala Ministru tal-Ġustizzja u Intern sija mal-ministri sħabi madwar il-kunsill, kif ukoll mal-kummissjoni nnifisha.  Kelli  wkoll l-opportunita’ li nkun fl-Isvizzera u nitkellem  mal-ministru konċernata rigward din il-problema. Fortunatament illum nirreġistraw li l-kwestjoni kważi ġiet solvuta u allura l-blacklisting li kien hemm tas-Schengen Agreement sparixxa kompletament.  Naħseb li l-aġir li sar mill-Ministru tal-Affarijiet Barranin, b’mod partikolari dak li konna qed nindikaw li aħna qegħdin nagħfsu  li jsir r-rapporti tagħna mal-Libja komplew fit-triq li kienu.   Mill-informazzjoni li għandna jidher li l-ftehim bejn l-Italja u l-Libja qiegħed jiffunzjona tajjeb. Ovvjament dejjem għandek id-diffikultajiet mhux tant għall-volontà politika jew tal-volontà tan-nies involuti fin-navy, imma l-iktar minħabba fil-kosta enormi li hi għandha l-Libja.  Fil-fatt il-Libja għandha kosta ta’ madwar 2,000 kilometru u ovvjament dik trid ħafna iktar assistenza.  Però naf li l-Italja qed tipprova tagħmel politika ta’ assistenza fiha din.   Fil-fatt xi ġimgħa jew ġimgħatejn ilu l-Ministru tal-Intern Taljan niżel ukoll il-Libja biex jagħmel ftehim u għadda wkoll xi dgħajjes ta’ sorveljanza tal-ibħriet Libjani wkoll.  Jiġifieri għaddejja politika li biha tipprova timita dak li sar mal-Libja, mal-Eġittu u ma’ pajjiżi oħrajn tal-Magħreb biex kemm jista’ jkun iġġib ċertu razzjonalizzazzjoni u nuqqas ta’ tħaddim ta’ sistemi ta’ organizzazzjonijiet kriminali li sfortunatament fil-passat kienu  marbuta mat-traffikar irregolari ta’ persuni u li kienu f’territorju ieħor mhux tagħna.

THE CHAIRMAN:  L-aħħar mistoqsija min-naħa tiegħi.  Il-Brigadier ikkonferma kif ċerti miżuri ta’ assistenza bħall-Frontex, eċċ., m’għadhomx qegħdin joperaw fil-ġurnata tal-lum għax ma jidhirx li hemm domanda għalihom.  Però Ministru tista’ tagħtina ħjiel fuqiex se tiffoka d-diskussjoni fil-Kunsill tal-Ministri tal-Unjoni Ewropea f’dak li għandu x’jaqsam ma’ immigrazzjoni irregolari?  

ONOR. CARMELO MIFSUD BONNICI:  L-ewwel ħaġa rridu nżommu f’moħħna li l-portafolli tal-kummissarji llum inbidel kompletament minn dak li kien ftit taż-żmien ilu.   Jiġifieri llum m’għadx għandna l-ġustizzja,  l-intern u l-immigrazzjoni taħt l-istess portafoll.  Il-Kummissarju Jacques Barrot spiċċa fi Frar u daħlu l-Kummissarju Cecilia Malmström u l-Kummissarju Viviane  Reding.   Cecilia Malmström hija responsabbli mill-immigrazzjoni u mill-intern, mentri Viviane Reding  hija responsabbli mill-ġustizzja u d-drittijiet fundamentali.   Aħna nafu bix-xenarju kif żviluppa, jiġifieri Cecilia Malmström għadha kif daħlet fis-siġġu tagħha.

Aħna bħala pajjiż ninsistu ovvjament li għandna ċertu sitwazzjoni li trid tibqa’ tingħata attenzjoni speċjali daparti tal-Unjoni Ewropea.  Qed ninsistu fuq żewġ affarijiet. L-ewwel ħaġa dwar dak li sar fil-patt tal-immigrazzjoni u l-asil nibnu aħjar ir-road map tagħha.  Inti taf li mertu ta’ dak il-patt aħna rnexxilna nġibu l-ewwel dan il-proġett pilota ta’ rintergrazzjoni ta’ persuni li ħaqqhom status ta’ rifuġjati jew umanitarju f’pajjiżi oħrajn tal-Unjoni, kif ukoll irnexxilna nġibu kunsens totali fl-Unjoni Ewropea sabiex ikun hawn l-uffiċċju tal-asil hawn Malta. 

Jien ċert li fil-jiem li ġejjin fil-kunsill li ġej għandna niddiskutu mill-ġdid il-patt tal-immigrazzjoni u l-asil, x’inhuma l-prijoritajiet tagħna li rridu nsegwu għal din is-sena, prinċiparjament sabiex ikollna proċedura l-istess f’kull pajjiż tal-Unjoni Ewropea għar-rigward l-asil u l-protezzjoni umanitarja, u jkollna ukoll l-istess pakkett ta’ dispożizzjonijiet sustantivi tal-liġi għar-rigward ta’ x’għandek tintitola lil xi ħadd biex jieħu l-istatus li  qiegħed insemmi.

Il-Kummissarju Cecilia Malmström li aħna kellna l-unur li nilqgħuha hawn Malta serviet ħafna.  L-ewwel ħaġa apprezzajna li fl-ewwel ġimgħa li hija kienet daħlet bħala kummissarju kienet diġà qiegħda titlob li jkollha viżta hawn Malta.  Imbagħad apprezzajt li hi ġiet hawn Malta u rat iċ-ċentri ta’ detenzjoni miftuħa u kellna wkoll l-opportunità li nkellmuha aħna direttament u jkellmuha wkoll il-Kumitat Permanenti dwar l-Affarijiet Barranin fuq dak li hu għaddej.  U jidher li għal-laqgħa li ġejja tal-Ministri tal-Ġustizzja u l-Intern se jkun hemm fuq l-aġenda kemm il-patt tal-immigrazzjoni u l-asil kif ukoll se jkun hemm item partikolari li tikkonċerna d-diffikultajiet li pajjiżna qiegħed jara llum fix-xenarju tal-immigrazzjoni irregolari.

Il-linja tagħna ta’ din is-sena hija li nikkonċentraw iktar sabiex persuni li ma ħaqqhomx status nibagħtuhom lura, jiġifieri din hija waħda mill-operazzjoni li qed nagħmlu mal-Frontex hija Melita 2010.  Fl-aħħar ta’ Mejju ta’ din is-sena għandu  jkollna uffiċjali tal-Frontex li jiġu Malta ħalli nibdew naħdmu biex nġibu dawn id-dokumenti ta’ ripatriju u r-rifuġjati jmorru lura lejn pajjiżhom.  Ovvjament l-ispejjeż involuti ta’ dawn il-persuni biex nibagħtuhom lura fil-pajjiż tal-oriġin tagħhom ikunu kollha meħuda taħt l-umbrella tal-Frontex.  Naħarbu wkoll il-kwestjoni li f’ċerti pajjiżi tal-Unjoni Ewropea qed jaraw marbuta mad-drittijiet fundamentali tal-bniedem il-kwestjonijiet ta’ ripatriju ta’ persuni għax hemm postijiet fejn saru claims li dan ir-ripatriju ma sarx skont il-kondizzjonijiet jew skont id-dinjità tal-persuna umana.  Allura jekk ikollna lil Frontex hawnhekk, din għandha wkoll taġevolana f’din is-sitwazzjoni.  Aħna qatt ma kellna akkuża simili fuq din il-linja tul dawn l-aħħar sentejn, tlieta jiġifieri mxejna tajjeb.

Però fuq livell tal-ministri tal-ġustizzja u l-intern ngħidlek li qegħdin noqogħdu bil-mod il-mod mal-kummissarju l-ġdida li minbarra li ġiet Malta, marret ukoll l-Italja u ċert li għaddejja b’diskussjonijiet ma’ diversi pajjiżi oħrajn biex tifhem x’inhi s-sitwazzjoni partikolari f’kull pajjiż.

Nistqarr miegħek li rajt passi pożittivi daparti tagħha.  Minn mara ovvjament ħadd ma jista’ jippretendi li xi ħadd li qatt ma kellu impatt dirett mas-sitwazzjonijiet bħal dawn jibdel l-opinjoni tiegħu mill-ewwel, però hija bidlet ħafna punti ta’ opinjoni.  Jien sibt li s-sena li għaddiet diversi ministri li ġew f’pajjiżna u li raw ix-xenarju hawnhekk, kienu imbagħad persuni li fehmu li dak li konna qegħdin ngħidu ma konniex qegħdin nesaġerawh imma konna qegħdin ngħiduh fil-kuntest partikolari tiegħu u anzi konna l-ħin kollu proattivi biex insibu soluzzjonijiet tajbin.   Aħna m’aħniex interessati fir-retorika jew  fil-propaganda tas-sitt ħabbiet imma aħna interessati li jkollna proġetti tajbin li jaħdmu għalina u jaħdmu għall-Unjoni Ewropea kollha.  

Dak li qegħdin ngħidu aħna huwa li nġibu ukoll pajjiżi oħrajn li għandhom diffikultajiet simili bħal tagħna sabiex ikollna pakkett tajjeb għar-ripatriju ta’ persuni li ma ħaqqhomx status.   Waħda mit-tastier importanti hija ovvjament l-uffiċċju tal-asil  għax huwa importanti li tifred mill-ewwel persuni li ħaqqhom status minn dawk li ma ħaqqhomx.   Sfortunatament fuq livell ta’ Unjoni Ewropea qed ikun hemm impatt negattiv ħafna minħabba li numru ta’ pajjiżi jdumu biex jipproċessaw it-talbiet tal-asil.  U allura hemm konfużjoni fl-opinjoni pubblika bejn xi ħadd li ħaqqu l-istatus ta’ asil u xi ħadd li hu sempliċement ikun qed jagħmel it-talba għall-asil. 

Illum daħlet l-idea tal-asylum seeker u allura ladarba din l-idea ta’ asylum seeker hemm il-perċezzjoni żbaljata li kull min hu asylum seeker ħaqqu l-istatus ta’ l-asil.   Nafu li l-proċeduri  nbdew u waqt li kienet Malta s-Sinjura Cecilia Malmström kelli l-opportunità li ngħidilha biex lil Malta taraha bħala prijorità, u li Malta se tinsisti biex kemm jista’ jkun dan l-uffiċċju jibda jaħdem bl-iktar mod rapidu possibbli.  Naf li bħalissa qegħdin jagħżlu lill-kap tal-organizzazzjoni li ovvjament huwa ċ-ċavetta għall-affarijiet amministrattivi u għall-affarijiet interni kif naraw f’diversi aġenziji oħrajn tal-Unjoni Ewropea.  Għalhekk pajjiżna qed jagħmel is-sehem tiegħu, jappella għar-raġuni u jagħmel il-laqgħat li hu jħoss neċessarji sabiex wieħed ikun jista’ jġib iktar sapport lejn soluzzjonijiet mhux biss għal dak li għandna immedjatament quddiemna imma wkoll on a long term basis.  

Ovvjament ara xi ħadd jaħseb li wasalna biex nagħlqu l-kapitlu tal-immigrazzjoni irregolari. Il-kwestjoni tal-immigrazzjoni irregolari trid tiġi segwita u analizzata kuljum.  Kultant ikollna kambjamenti tax-xenarju minn filgħodu għal wara nofsinhar, jiġifieri din titlob attenzjoni partikolari. 

Fil-ministeru tagħna żammejna laqgħat kostanti ta’ kważi kull ġimgħa mal-partijiet kollha involuti fil-kwestjoni tal-immigrazzjoni irregolari biex kemm jista’ jkun ikun hemm information sharing ma’ kulħadd.  U mhux biss, imma jkun hemm diskussjoni libera li fiha kull min jiġi b’ċertu ideat u b’ċerti proposti nkunu nistgħu niddiskutuhom.  Għandna  ħafna proposti fuq il-mejda li aħna qed naħdmu fuqhom bħala ministeru però ovvjament qabel ma nikkristallizzawhom u qabel ma nagħlquhom ovvjament ma nħossuniex konfidenti li għandna nċaqilquhom.

THE CHAIRMAN:  Se nagħmel mistoqsija supplimentari għax l-ewwel għedtlek li se tkun tal-aħħar.   Qed issir xi ħidma, pereżempju mal-kunsilli lokali biex l-integrazzjoni ta’ dawk in-nies li ngħataw l-opportunità biex jgħixu f’Malta fil-komunitajiet tagħna tkun as smooth as possible?
ONOR. CARMELO MIFSUD BONNICI:  Mr Chairman, din hija challenge kbira għax bil-kontra ta’ pajjiżi oħrajn l-immigranti irregolari fil-maġġoranza kbira tagħhom ma jkollhomx l-intenzjoni li jiġu f’pajjiżna.   Allura jħarsu lejn  pajjiżna bħala pajjiż ta’ tranżitu, pajjiż li jiċċaqilqu minnu biex imorru f’pajjiż ieħor u mhux biex jibqgħu hawnhekk.

Tul dawn l-aħħar snin il-ministeru tagħna kien involut f’numru ta’ proġetti ta’ integrazzjoni.  Aħna nippruvaw nassistu lil dawn n-nies, kultant narawhom jidħlu fil-komunità u li jsibu impjiegi ma’ diversi kumpaniji li hawn f’Malta.  Dawn ikunu involuti f’diversi setturi partikolari tal-pajjiż, però ninnotaw li allavolja wieħed jidħol għal ċerti proġetti biex jagħtihom fondi u jipprova jgħinhom, jgħallimhom lingwi differenti, jew inkella jipprova jagħtihom ukoll taħriġ taħt l-ETC, l-għan prinċipali tagħhom huwa li huma jitilqu minn pajjiżna. Fil-fatt ninnotaw li minkejja l-isforzi li aħna nagħmlu mal-ewwel opportunità li huma jsibu jitilqu barra minn pajjiżna. 
Għalkemm aħna bħala ministeru nagħmlu ħilitna kollha biex nagħtu s-sapport u nġibu ċerti programmi, pereżempju kultant inġibu programmi taħt l-Unjoni Ewropea biex xi ħadd jitgħallem xi lingwa partikolari,  imbagħad ma jiġux biex jitgħallmu dawn il-lingwi partikolari. Jew inkella jekk tagħtihom programmi fl-ETC u ma jmorrux għalihom.  Pereżempju għandna organizzazzjonijiet barranin mill-Olanda,  għandna co-project li nippruvaw inħaddmuh tajjeb fuq dawn is-setturi, hemm ħafna xogħol li jsir però ma rridx nilludi lil dan il-kumitat li aħna qegħdin naraw li qed ikollna xi suċċess ta’ barra minn hawn fuq il-kwestjoni tal-integrazzjoni f’pajjiżna.  Dan minbarra l-fatt li aħna konxji  - jien kont on record  ngħid din il-ħaġa diversi drabi -  li pajjiżna tant huwa żgħir u tant huwa mimli persuni, li dak li jista’ jsir f’pajjiżi oħrajn dwar l-integrazzjoni mhux neċessarjament jista’ jsir f’pajjiżna.

Qabel ma kellna il-viżta tal-Papa jien attendejt għal-laqgħa tal-ministri tal-immigrazzjoni ġewwa Zaragosa preċiżament fuq dan is-suġġet u mort għalih biex nara l-esperjenza ta’ pajjiżi oħrajn. Diversi pajjiżi għandhom problemi kbar u mhux kull pajjiż għandu s-soluzzjoni. Hemm min jaħseb li hija l-lingwa u hemm min jaħseb li huma affarijiet oħra. Jien bażikament ngħid li jrid ikun hemm żewġ affarijiet, il-persuna li trid tintegra ruħha verament ġo pajjiż, u t-tieni r-reception facilities li pajjiż jagħti.  Pereżempju għal din il-laqgħa smajt ministru jgħid li kważi kważi se jipprojbixxi l-użu tas-satellite television.  Għaliex?  Għax aħna għandna komunitajiet ta’ nies minn pajjiżi varji li jmorru jgħixu f’pajjiż, jibqgħu jaraw it-television nazzjonali ta’ pajjiżhom permezz tas-satellita ma jitkellmux mal-ġirien tagħhom, it-tfal tagħhom għalkemm imorru fl-iskejjel jibqgħu jiġu mgħallma l-lingwa oriġinali tagħhom, u meta jikbru dawn - għax issa aħna għandna esperjenza ta’ xi tlieta jew erba’ ġenerazzjonijiet minn dawn il-pajjiżi – u r-raġel ikun irid jiżżewweġ irid iġib mara mill-pajjiż tal-oriġini tiegħu jiġifieri ma jiżżewwiġx Ġermaniża jew persuna oħra differenti.   Allura tara li x-xenarju fuq livell ta’ Unjoni Ewropea huwa mħallat bejn  proġetti li rnexxew u rnexxew tajjeb u proġetti li sfortunatament ma rnexxewx.  

Fl-Unjoni Ewropea hemm ukoll dan il-feeling ta’ nies li jagħmlu sentejn, tlieta, ħamsa jew għaxra snin f’pajjiż imbagħad jerġgħu jirritornaw lura lejn il-pajjiż tal-oriġini tagħhom.   

Ovvjament f’pajjiżna kellna x-xenarju ta’ persuni ġejjin mis-Somalia.  Dan ix-xenarju mhuwiex xenarju faċli imma ovvjament jekk is-sitwazzjoni fis-Somalia terġa’ tiġi lura għan-normal, għandek kwantitajiet kbar ta’ Somali li jerġgħu jmorru lura, bħalma għamlu nies mill-Iraqi u l-Kuwajt.  Dawn huma nies li kif jispiċċa l-inkwiet fil-pajjiż tal-oriġini tagħhom jerġgħu jmorru lura fih. 

Però aħna nibqgħu nagħmlu ħilitna kollha biex nassistu verament lil dawk li jridu jintegraw ruħhom.  Dan huwa proġett li mill-bidu tiegħu għandu ċerti limitazzjonijiet.  Jiġifieri mhux se noqgħod nilludi lili nnifsi u lanqas mhux se noqgħod ngħid pubblikament li din hija xi ħaġa li tista’ ssir  għax l-esperjenza tagħna hija li kif dawn in-nies ikollhom l-opportunita’ jitilqu.  

Sena ilu kelli każ ta’ familja hawn Malta, it-tfal marru l-iskola, tgħallmu l-Malti, il-missier kien jaħdem hawn Malta u għax kellu l-opportunita’ li jmur f’pajjiż tal-Unjoni Ewropea, qabad il-familja, hu, il-mara u t-tlett itfal u marru fih. Ovvjament b’dan il-mod dan għandu l-vantaġġ li qiegħed fil-kontinent Ewropew fejn hemm varjetà ta’ xogħlijiet li tista’ ssib, market ekonomiku ikbar minn tagħna u  possibbiltajiet soċjali ikbar minn tagħna.  Ħafna drabi dawn imorru fejn ikun hemm il-komunitajiet tal-pajjiż tagħhom bħalma l-Maltin imorru f’ċerti postijiet l-Awstralja, il-Kanada jew l-Amerika għax ikun hemm l-Maltin u aħna nafu mill-esperjenza tal-Maltin li jsiefru f’pajjiżi oħrajn. Jiġifieri f’kull pajjiż għandek clubs tal-Maltin, Maltin li jippreferixxu jerġgħu jiżżewġu ma’ Maltin, Maltin li jibqgħu jitkellmu bil-Malti u jagħmlu l-festi, għandhom il-ħwienet tal-pastizzi, jagħmlu l-qagħaq tal-għasel eċċ. Jiġifieri b’dak li jsir, mhux qed nivvintaw ir-rota.

THE CHAIRMAN:  L-Onor. David Agius.

ONOR. DAVID AGIUS:  Brigadier, jekk qed nifhmek tajjeb minkejja li f’dawn l-aħħar ħames xhur ma kienx hemm intake, l-Armata għadha għaddejja bil-patrols imma dawk il-patrols m’għandhomx skop wieħed.   Aħna m’għandniex ħaddiema fl-Armata li huma dedikati biss għall-immigrazzjoni illegali imma dawn jgħassu wkoll il-kosta ta’ Malta.  Issa jien qed nifhem li aħna mhux ngħidu li dawn huma patrols relatati mal-immigrazzjoni illegali u oħrajn forsi għal affarijiet oħrajn.  Qed nifhem li hija xi ħaġa waħda integrata u allura tibqa’ għaddejja anke jekk sa ftit taż-żmien ieħor ma jibqgħux jiġu immigranti illegali.  Qed nifhem tajjeb?

BRIGADIER MARTIN XUEREB:  Eżattament.  Min joħroġ fuq patrol joħroġ għal dak li hemm bżonn.  Jekk noħorġu fuq fisheries patrols tat-tonn u tinqala’ sitwazzjoni fejn wieħed irid jagħti s-salvataġġ dan ma jgħidx li qiegħed fuq tuna patrol u ma jista’ jagħmel xejn iktar.  Ovvjament nispera li l-flessibilita’ nispera li hija  waħda mill-għan  prinċipali tagħna.  

ONOR. DAVID AGIUS:  Ministru jien qed nifhem sew, anke mill-figuri li ngħataw matul dawn  l-aħħar sentejn li fl-2008 kienu daħlu  3,000 immigrant irregolari is-sena li għaddiet daħlu 1,500 u din is-sena għall-grazzja ta’ ħanin Alla ma daħlu xejn?  Allura inti qed tifhem bħali li din il-problema qed tbatti anke forsi minħabb r-ripatrijazzjoni ukoll ta’ immigranti illegali u anke minħabba għajnuna minn pajjiżi oħrajn.  Pereżempju dan l-aħħar smajna lill-Ministru tal-Affarijiet Barranin jgħid li  Franza wkoll se tagħti daqqa t’id f’dan ir-rigward.  Hemm xi affarijiet konkreti fuq dan?  Hemm anke forsi xi pajjiżi oħrajn?

ONOR. CARMELO MIFSUD BONNICI:  Ma nħossnix kunfidenti ngħid li l-problema tal-immigrazzjoni qiegħda tbatti.  Naħseb li nkunu prużuntużi jekk ngħidu din il-ħaġa.  Il-fenomenu tal-immigrazzjoni irregolari juri ruħu f’xenarji differenti u b’faċċati differenti.   Bħalissa l-faċċata tagħha hija li aħna għandna numru ta’ persuni hawn Malta u ngħidlek li allavolja l-figuri qed jindikaw li qed jonqsu n-nies minn pajjiżna, però sakemm jibqgħu dawn in-nies hawn  Malta, tibqa’ dejjem xi ħaġa li aħna rridu naffrontaw u nieħdu ħsieb nagħmlu għax ovvjament inti trid tagħti futur lil dawn il-persuni.  Aħna nibqgħu kommessi li naħdmu fis-settur, però ma nħossniex f’pożizzjoni li ngħid li l-affarijiet battew.  Naqqsu n-numru ta’ nies li ġew mil-Libja minn Ottubru tas-sena li għaddiet imma dan  ma jfissirx li x-xenarju ma jistax jinbidel u lanqas ma jfisser li għax mhumiex qegħdin jiġu qed insolvu l-problemi ta’ nies li għandna fiċ-ċentri miftuħa.   Dan huwa proċess laburjuż ħafna u diffiċli ħafna.  Hawnhekk għandi wkoll lis-Sur Mario Caruana li xtaqtu jagħti brief information point fuq x’għamel il-ministeru tagħna.   Pereżempju ntbagħtet delegazzjoni fin-Niġerja li fiha kien hemm is-Sur Andrew Seychell u kien hemm l-Ambaxxatur Joe Cassar.  4,000 ruħ f’pajjiżna huwa ammont ta’ nies li jitlob attenzjoni u programm ta’ ħidma għaliha.  Allura wieħed ma jistax jgħid li b’xi mod din il-problema battiet.  Dan hu l-kontest.

ONOR. DAVID AGIUS:  Ministru, dan l-aħħar għamiltlek mistoqsija parlamentari fuq l-uffiċċju tal-asil jidher li saret sejħa għal direttur eżekuttiv.  Xi ħsieb għandna tal-ħaddiema li jiġu impjegati f’din l-aġenzija minn pajjiżna jew inkella anke mhux minn pajjiżna? L-intenzjoni tiegħi hija minn pajjiżna.  Il-gvern ovvjament irid jagħmel ukoll - anke skont ir-risposta tiegħek -  l-uffiċini li ġew offruti u hemm il-kirja li hija xi ħaġa oħra.  Però bħala uffiċċini as such huma lesti jew għadhom qed jiġu upgraded u rranġati biex jidħlu l-ħaddiema fihom?  

ONOR.  CARMELO MIFSUD BONNICI:  Preżentement qed nistennew il-ħatra ta’ dan l-uffiċjal eżekuttiv.  Kif jiġi maħtur allura mbagħad jibda jsir ir-recruitment tan-nies.  Dan isir taħt il-kappa tal-Unjoni Ewropea, jiġifieri l-gvern Malti m’għandux x’jaqsam fir-reklutaġġ.  Ovvjament il-Maltin huma ċittadini tal-Unjoni Ewropea, għandhom il-vantaġġ li qed joqogħdu hawnhekk u allura għandhom żgur id-dritt u l-possibbiltajiet li jiġu ngaġġati wkoll fil-pożizzjonijiet li din l-organizzazzjoni tkun trid.  Skont ir-regoli tal-Unjoni Ewropea ma jistgħux ikunu kollha Maltin imma jridu jiġu mħallta minn diversi persuni mill-Unjoni Ewropea kollha kemm hi.   Ovvjament aħna qed nistennew li jkollna numru ta’ persuni jgħixu hawn Malta, jiġifieri li jikru d-djar hawn Malta, li jġibu l-familji tagħhom hawnhekk u li jgħixu disentu hawnhekk ukoll.   Hemm ukoll ix-xenarju tal-laqgħat li jsiru hawn Malta.   Dan ifisser li l-uffiċċju tal-asil se jkollu xogħol kontinwu minn pajjiżi varji tal-Unjoni Ewropea li jiġu hawnhekk jiltaqgħu u jsir it-taħriġ tan-nies u jerġgħu jmorru lura lejn il-pajjiż tagħhom.
Meta ġiet il-Kummissarju Cecilia Malmström kellna l-opportunità li nuruha l-post kif urejnieh ukoll lill-media.  Għandna s-sular ta’ fuq li fih aħna pprovajna nagħmlu xenarju ta’ uffiċċji, però l-Unjoni Ewropea qiegħda tħalliha miftuħa għax tixtieq tħalli f’idejn iċ-chief executive biex iqassam l-ispazju tiegħu.  Ovvjament aħna qed nipprovaw nagħfsuhom biex jagħtuna dan l-ispazju kif irriduh imqassam ħalli neħilsu minnu u nagħmlu l-affarijiet. Il-post huwa mibni bl-amenities kollha neċessarji, bħal internet u dawl u huwa post tajjeb ħafna.  Huma apprezzaw li aħna tajnihom post tajjeb ħafna.  Ovvjament dawn se jħallsu l-kera ukoll tiegħu, jiġifieri kera fuq bażi kummerċjali, jiġifieri mhux se jkun b’xejn.  Pajjiż jagħti xi sentejn jew tlieta li fihom iħallihom joqogħdu imbagħad mat-tielet sena jkollok il-commercial rates.  Jiġifieri dan huwa xenarju li se jħalli frott għas-snin li ġejjin.  Bħala budget din is-sena għandha €25 miljun x’jintefaq fuqu dan l-uffiċċju tal-asil u għalhekk qegħdin nagħfsu aħna għax irridu li jintnefqu dawn il-€25 miljun.  Is-sena l-oħra għamilna xogħol kbir biex jintgħażel malajr l-uffiċċju tal-asil.  Jien kelli l-opportunità nirrapportalek, Mr Chairman, kemm dorna madwar l-Ewropa preċiżament biex inkunu nistgħu nieħdu d-deċiżjoni ta’ malajr.  

L-esperjenza tiegħi fl-Unjoni Ewropea hija li d-deċiżjonijiet dwar fejn għandu jkun uffiċċju u min għandu jmexxih mhux dejjem jittieħdu bil-veloċità li wieħed jistenna minħabba li jkollok numru ta’ pajjiżi li jkollhom il-kandidati tagħhom  ukoll. Però dan irnexxilna nottjenuh malajr, ħallejna impatt tajjeb fl-Unjoni Ewropea għall-mod kif ħdimna malajr u ovvjament issa qegħdin nistennew f’dan il-perjodu ta’ transizzjoni minn Jacques Barrot għal Cecilia Malmström biex il-ħaġa ssir u ssir kemm jista’ jkun malajr.  

THE CHAIRMAN:  Naħseb li biex nikkonkludu nħallu l-kelma f’idejn is-Sur Mario Caruana biex jagħtina l-informazzjoni li kien qed jittratta l-ewwel il-Ministru.

IS-SUR MARIO CARUANA (Direttur Ġenerali):  Grazzi, Mr Chairman.  Kif qal tajjeb il-Ministru din is-sena aħna bħala ministeru qegħdin  niffokaw b’mod iktar speċjali fuq ir-ritorn tal-immigrazzjoni irregolari, jiġifieri s’issa għandna daqsxejn opportunitajiet għal dawk li huma rifuġjati bir-resettlement kemm fl-Ewropa kif ukoll fl-Amerika.  Però ovvjament għandna l-problemi tagħna biex nirritornaw dawk li ma jgawdu minn ebda protezzjoni,  jiġifieri qegħdin fi stat illegali hawn Malta minħabba nuqqas biex ngħid hekk ta’ komunikazzjoni kontinwa ma’ dawn il-pajjiżi ta’ oriġini li ħafna minnhom  ġejjin mis-sub-Sahara u l-Western African countries.  

L-għan tad-delegazzjoni tagħna li ġiet il-ġimgħa l-oħra proprju bejn it-3 u 6 tax-xahar, kienet biex niftħu daqsxejn iktar il-bieb ta’ koperazzjoni.  Aħna iltqajna mal-Ministeru tal-Affarijiet Barranin tan-Niġerja ġewwa Abuja, il-kapitali tan-Niġerja, u hemmhekk kellna diskussjonijiet mad-Direttur tal-Affarijiet Ewropew tagħhom u d-Direttur tal-Protokoll u Affarijiet Konsulari.  Hemmhekk aħna morna nispjegaw is-sitwazzjoni tal-immigrazzjoni hawn Malta u l-impatt tagħha kif ukoll is-sitwazzjoni ta’ dawk il-komunitajiet żgħar Niġerjani li jgħixu hawn Malta b’mod irregolari u li m’għandna l-ebda problemi fuqhom.  Id-diskussjoni tagħna kienet  fuq dawk in-Niġerjani li qegħdin hawnhekk b’mod irregolari li minkejja li aħna ukoll għandna programmi ta’ ritorn volontarju fejn għandhom skema li jistgħu jieħdu flus biex jirritornaw lejn pajjiżhom u jerġgħu jibdew ħajja ġdida.  Irridu niftakru li ħafna drabi meta aħna qed nitkellmu fuq ir-ritorn ta’ immigrant nikkalkolawh bħal wieħed Malti sejjer lura lejn Malta.  Ħafna drabi dawn għalkemm imorru lura lejn pajjiżhom ikunu se jibdew mill-bidu jekk mhux f’pożizzjoni agħar mill-bidu għax ħafna drabi dawn ikunu ssellfu l-flus biex siefru minn pajjiżhom għall-Ewropa.  Jiġifieri dawn ikunu sejrin lura d-dar biex iħallsu d-dejn tagħhom.  Il-kwestjoni f’dan il-kontest ta’ dawn l-immigranti tajjeb li wieħed jifhimha wkoll.

Hemmhekk kellna din id-diskussjoni ma’ dawn l-uffiċjali għolja tagħhom u nista’ ngħid li kienu aware mis-sitwazzjoni ta’ Malta.  Laqgħuna b’mod pożittiv u offrewlna li nkomplu d-diskussjonijiet.  Aħna li xtaqna nagħmlu magħhom huwa, u fehemuha din, li nuru li ż-żewġ pajjiżi f’livell ta’ amministrazzjoni u ta’ awtorità f’dak li huwa immigrazzjoni, qegħdin jaqblu flimkien li jaħdmu flimkien kontra l-immigrazzjoni irregolari li qed titmexxa ħafna drabi minn gruppi ta’ kriminali u li qegħdin jisfruttaw lil dawn in-nies. 

Qalulna wkoll li huma kienu konxji li ħafna drabi ċ-ċittadini tagħhom jaqgħu vittmi ta’ dawn il-programmi għax ħafna drabi kulma jaraw huwa l-Ewropa bħala l-pajjiż fejn tista’ ssir sinjur mingħajr diffikultajiet.  Dawn lanqas jifhmu xi tfisser li tmur l-Ewropa imma xorta jaqgħu f’din in-nasba li jsiefru lejn l-Ewropa.  Issa hawnhekk iridu ngħidu li l-problema tar-ritorn mhijiex ta’ Malta biss, imma hija ta’ kull membru stat li jirċievi l-immigrazzjoni irregolari.  Pereżempju, semmewlna wkoll fejn ħadmu taħt proġetti tal-Ewropa proprju fuq l-edukazzjoni taċ-ċittadini tagħhom, id-diffikultajiet, xi tfisser jekk tmur b’mod regolari u xi tfisser jekk tmur b’mod irregolari.  Qalulna wkoll li kellhom speċi ta’ programmi li fihom urewhom id-disastri li jistgħu jiltaqgħu magħhom fuq l-art, jekk jaqsmu d-deżert  u anke l-perikli tal-baħar, kemm min-naħa tas-Senegal kif ukoll min-naħa tal-Libja.

Ovvjament aħna qed niftħu dawn id-diskussjonijiet biex dak li qed nagħmlu s’issa fir-ritorn ta’ dawn in-nies ikun aktar formalizzat u jkollna a framework agreement, MOU bejn iż-żewġ pajjiżi fejn wieħed jista’ jiffaċilita dan ir-ritorn.  

Ħdejn pajjiżi oħrajn Afrikani, in-Niġerja tidher li hija aktar sinjura imma għandha l-problemi interni tagħha, kemm ekonomiċi kif ukoll ta’ żvilupp.  Id-diskussjoni ssir anke fejn Malta tista’ tgħin lin-Niġerja b’mod prattiku, forsi b’offerti ta’ skambju ta’ studenti u b’diversi korsijiet li għandna fl-istituzzjonijiet tagħna. Urejnihom ukoll li Malta bħala membru tal-Unjoni Ewropea u bħala membru fil-management board tal-Frontex għax nafu li l-Frontex ukoll qed tibda diskussjonijiet magħhom. Aħna nistgħu ukoll inkunu hemmhekk biex inwasslu l-messaġġ tan-Niġerja.  Ħriġna minn din il-laqgħa sodisfatti li hemm lok ta’ iktar djalogu.   Naturalment aħna rridu nkomplu fuq dan il-proċess.

Kif konna hemmhekk ukoll ħadna l-opportunità li niltaqgħu ma’ istituzzjonijiet bħal UNHCR, il-United Nations Development Programme, l-IOM li wkoll qed naħdmu magħhom minn hawn Malta u xi ambaxxati tal-istati Ewropej li qegħdin hemmhekk bħall-Ingilterra, Franza u l-Olanda.  Aħna ħadna l-feedback tagħhom għax aħna ridna nifhmu x’inhi s-sitwazzjoni ġewwa n-Niġerja.  Naħseb punt li ħareġ huwa li Malta trid issaħħaħ ir-rappreżentanza tagħha hemmhekk b’xi konslu fejn il-messaġġ jista’ jasal iktar malajr u jkun hemm il-kuntatt biex ngħidu hekk wiċċ imb’wiċċ fejn jinqalgħu xi diffikultajiet.  

Aħna l-ħsieb tagħna wkoll huwa li delegazzjoni Niġerjana tiġi Malta lejn l-aħħar ta’ Settembru biex inkomplu dan ir-ritmu u naraw nistgħux niżviluppaw u forsi ukoll naslu biex niffirmaw dan il-ftehim u iktar ‘il quddiem ukoll proprju x-xahar id-dieħel beħsiebna nirrepetu din il-viżita mal-Ghana.  Għal din is-sena ffokajna fuq dawn iż-żewġ pajjiżi, in-Niġerja u l-Ghana biex bl-istess mod niftħu s-suċċess ta’ koperazzjoni.

Irrid ngħid ukoll b’mod ta’ ADR dawn l-aħħar sentejn fin-Niġerja bgħatna madwar 50 persuna ukoll li naħseb jekk teħodha proporzjonalment għall-figuri ta’ Malta, hija figura tajba wkoll.  Naturalment l-għan tagħna huwa li dejjem inżidu dan in-numru u l-iktar l-iktar ikollna ftehim biex ngħidu hekk reċiproku miftiehem in black and white ma’ dan il-pajjiż.

THE CHAIRMAN:  Prosit u nirringrazzjakom.  Nirringrazzja lill-Brigadier Martin Xuereb, lilek Ministru u lis-Sur Mario Caruana u nixtieqilkom il-ħidma t-tajba.  Grazzi.

Fl-3.50 pm id-diskussjoni fuq dan is-suġġett ġiet interrotta u l-Kumitat aġġorna għal data li għandha tiġi komunikata iktar tard.

